
Prishtinë

INFORMATË

për kandidatët e paraqitur në konkursin e Shkollës "Mileniumi i Tretë"

1. Kush është "Mileniumi i Tretë"?

Shkolla "Mileniumi i Tretë" është themeluar nga Qendra për Arsim e Kosovës si shkollë jopublike e nivelit fillor dhe të mesëm të ulët (klasat 1-9). Shkolla ka filluar punën në vitin shkollor 2004/05 dhe është licencuar nga Ministria e Arsimit,e Shkencës dhe e Teknologjisë (MASHT), për një vit, për pesë vjet dhe së fundi me licencë të përhershme. Nga viti 2009 Shkolla ka zgjeruar veprimtarinë e saj edhe me hapjen e gjimnazit dy-drejtimesh: Matematikë – Informatikë dhe Shkenca shoqërore, klasa 10-12, me qëllim që nxënësve të saj t’u ofrojë mundësinë e vazhdimit të shkollimit me standardet bashkëkohore të të nxënit. Këtë vit ka diplomuar gjenerata e shtatë e maturantëve të kësaj shkolle, të cilët vazhdojnë studimet këtu dhe në universitete eminente nëpër botë. Po ashtu, në tri vitet e fundit, për arsye të ndryshimeve kurrikulare në sistemin arsimor në Kosovë, drejtimi Matematikor zëvendësohet me drejtimin Natyror.
Shkolla "Mileniumi i Tretë" punon me plane dhe me programe të avancuara të Ministrisë së Arsimit, të Shkencës dhe të Teknologjisë, duke shfrytëzuar çdo mundësi për qasje inovative.

Mësimi në klasat e ulëta zhvillohet sipas metodologjisë së mirënjohur "Hap pas Hapi", ndërsa mësimi me fëmijët e moshës 11-18 vjeçare zhvillohet me metoda bashkëkohore të mësimdhënies, përfshirë teknikat e programit me reputacion ndërkombëtar "Mendimi kritik gjatë leximit dhe shkrimit", mësimin problemor, mësimin me anë të projekteve, etj. Nxënësit kalojnë në shkollë 6-8 orë, varësisht nga mosha dhe nevojat individuale, duke kryer pjesën më të madhe të obligimeve të tyre gjatë këtij orari. Për këtë qëllim është ndërtuar një sistem logjistik, i cili përfshin organizimin e transportit, një orar jo konvencional të mësimit, ofrimin e mundësive për aktivitete jashtëmësimore, etj.

Meqenëse objektiv i Shkollës është përparimi maksimal i nxënësve në secilën lëndë mësimore gjithnjë aplikohen inovacione në fushat e të nxënit. Mësimi i Gjuhës angleze dhe i Gjuhës gjermane bëhen sipas niveleve të dijes me 5 orë respektivisht 2 orë mësimi në javë, kurse për nxënësit e përparuar, Shkolla organizon kurse të programeve TOEFL, SAT dhe Post Advanced.
Shkolla punëson mësimdhënës të kualifikuar, të cilët tregojnë prirje të veçantë për aplikimin e risive në procesin mësimor. Për mësimdhënësit përgatitet një program i zhvillimit të vazhdueshëm profesional dhe iu ofrohet asistencë e vazhdueshme teknike në fushën e didaktikës, vlerësimit, planifikimit të aktiviteteve kurrikulare dhe ekstra-kurrikulare, etj. Kjo asistencë teknike nënkupton angazhimin e kohëpaskohshëm të ekspertëve, të cilët punojnë me mësimdhënësit në avancimin e punës së tyre. 

Në vitin shkollor 2018/19 Shkolla ka rreth 560 nxënës dhe 100 të punësuar.

2. Kush është themeluesi?

Qendra për Arsim e Kosovës (KEC) është organizatë joqeveritare dhe jo profitabile e themeluar nga Fondacioni “Soros” në vitin 2000. KEC është përqendruar kryesisht në trajnimin e punëtorëve të arsimit për metodologji bashkëkohore të mësimdhënies dhe të udhëheqjes, por ka zhvilluar edhe një varg aktivitetesh të tjera në funksion të ngritjes së cilësisë së arsimit në Kosovë. Të arriturat kryesore të KEC në periudhën e deritanishme janë:

· Trajnimi i mbi 17,000 mësimdhënësve dhe administratorëve të të gjitha niveleve të arsimit.

· Zhvillimi i programeve specifike të trajnimit për metodologji bashkëkohore të mësimdhënies dhe të vlerësimit, si dhe për udhëheqje efektive në arsim, në planifikim, të drejtat e fëmijës etj.

· Publikimi i mbi 30 titujve nga fusha  e arsimit dhe i një numri të madh studimesh.

· Kryerja e një numri të madh të hulumtimeve dhe konsulencave në fushën e arsimit.

KEC ka 18 të punësuar në marrëdhënie të përhershme pune dhe mbi 100 bashkëpunëtorë të jashtëm nga Kosova dhe vendet tjera. 

Përshkrimi i vendit të punës

Pozita:

Menaxher restoranti



Përmbledhje

Menaxheri i restorantit është përgjegjës për udhëheqjen e restorantit të Shkollës duke përfshirë furnizimin, përgatitjen e ushqimit, servimin e ushqimit dhe menaxhimin e stafit të restorantit.

Kualifikimet

· Përgatitje e lartë, kërkohet të paktën niveli i shkollimit bachelor ose përvojë pesëvjeçare e fushës së vet profesionale;

· Të paktën 3 vjet përvojë pune në menaxhim të restoranteve;

· Njohje e shkëlqyeshme e aspekteve të gastronomisë;

· Aftësi të shkëlqyeshme komunikimi;

· Njohuri solide në përdorimin e teknologjisë së informacionit dhe pakove standarde softuerike, me qëllim të organizimit të punës;

· Parapëlqehet njohja e gjuhës angleze. 

Aftësitë tjera

· Aftësi të shkëlqyeshme organizative dhe planifikuese të punëve të restorantit;

· Person i besueshëm;

· Aftësi për të punuar nën presion, dhe në zgjidhjen e problemeve që lidhen me fushëveprimin e vet.

 Detyrat

Në pajtim me nenin 2.18 a. të Statutit të Shkollës dhe me autorizimet e dhëna nga drejtori i Shkollës punonjësi merr mbi vete ose ndihmon në kryerjen e detyrave vijuese:

· Udhëheq restorantin e Shkollës në pajtim me ligjin dhe udhëzimet e drejtorit;

· Kujdeset për sigurimin e shujtave për nxënës dhe punonjës të shkollës, si dhe për manifestimet dhe ngjarjet e organizuara nga KEC;

· Organizon furnizimin e restorantit;

· Kujdeset që shujtat të përgatiten në formë strikte sipas meny-së së përcaktuar edhe nga komisioni i prindërve;

· Ndihmon në përgatitjen e ushqimit cilësor duke udhëzuar kuzhinierët dhe ndihmësit gjatë zierjes së ushqimit dhe shërbimit të tij;

· Merr parasysh sugjerimet nga drejtoria e shkollës për ndryshime eventuale në meny si dhe gjatë daljes së nxënësve jashtë shkollës (në piknik, vizita, krose, ekskursione të shkurtra);

· Kujdeset për mbarëvajtjen e punës në restorant nga punëtorët e restorantit duke i udhëzuar dhe ofruar ndihmë profesionale;

· Kujdeset për inkasimin e pagesave për shërbime dhe menaxhimin e financave të restorantit;                          

· Tregon gatishmëri për fleksibilitet në orarin e punës në raste të jashtëzakonshme si dhe të njëjtën kërkon nga punëtorët e restorantit;

· Kryen punë të tjera në pajtim me kualifikimin e vet profesional dhe udhëzimet e drejtorit.

Lidhjet dhe raportimet

Menaxheri i restorantit i raporton drejtorit të Shkollës ose me urdhrin e tij zëvendës-drejtorit të Shkollës apo udhëheqësit të administratës.

Orët e punës

Menaxheri i restorantit ka orar të plotë të punës prej 8 orëve në Shkollë duke iu nënshtruar edhe orëve shtesë varësisht prej nevojës dhe kërkesave specifike të procesit të punës.

Kompensimi

Kompensimi i menaxherit të restorantit bëhet konform kontratës së punës dhe mund të ndryshohet apo të modifikohet varësisht prej rezultateve të performancës në punë dhe vendimeve të drejtorit të shkollës.

PAGE  
3

